
Broj: S1 3 U 052423 25 Iž                                                                                                                                          
Sarajevo, 07.07.2025. godine




Sud Bosne i Hercegovine u Sarajevu, u apelacionom vijeću sastavljenom od sudija Dinke Bešlagić-Čovrk predsjednice vijeća, Vesne Trifunović i Hilme Vučinića  članova vijeća, odlučujući o žalbi Rajka Papovića iz G. ul. ..., izjavljenoj protiv odluke Centralne izborne komisije Bosne i Hercegovine, broj: 06-1-07-1-233/25 od 19.06.2025. godine, u pravnoj stvari prestanka mandata i dodjele mandata sljedećem kvalifikovanom kandidatu, u nejavnoj sjednici održanoj dana 07.07.2025. godine,  donio je: 
R J E Š E N J E
Žalba se odbija 
O b r a z l o ž e nj e

Odlukom Centralne izborne komisije Bosne i Hercegovine, broj i datum navedeni u uvodu, utvrđen je prestanak mandata sa danom donošenja odluke Rajku Papoviću odborniku u Skupštini opštine Gacko izabranom na Lokalnim izborima 2024. godine sa liste političkog subjekta Prva Srpska demokratska stranka i odlučeno da se, po pravosnažnosti odluke, ovaj upražnjeni manadat dodijeli slijedećem kvalifikovanom kandidatu sa liste istog političkog subjekta.

Protiv odluke o oduzimanju mandata, žalbu je blagovremeno podnio Rajko Papović zbog nepravilno utvrđenog činjeničnog stanja i nepravilne primjene materijalnog prava. Smatra da prilikom odlučivanja nije pravilno utvrđen njegov pravni status u Kabinetu predsjednika Republike Srpske u odnosu na odgovarajuće odredbe Izbornog zakona. Ukazuje da je predsjednik Republike Srpske na osnovu ustavnih ovlaštenja obrazovao savjetodavno tijelo i stručne službe za obavljanje poslova iz svoje nadležnosti i prema članu 16 važećeg Pravilnika o unutrašnjoj organizaciji i sistematizciji radnih mjesta u službi predsjednika RS, mogao po potrebi  angažovati i lica kao spoljne saradnike za obavljanje poslova definisanih članom 21 Pravilnika. Podnosilac žalbe ukazuje da je postavljen za savjetnika za spot u svojstvu stručnog saradnika u Kabinetu predsjednika republike bez zasnivanja radnog odnosa. Dakle, žalitelj nema status državnog službenika jer se radi o ugovornom odnosu koji je privremenog karaktera i traje najduže do kraja mandata predsjednika Republike. Kako prema odredbama Zakona o državnim službenicima RS („Službeni glasnik RS“ br.118/08-57/16) nema status državnog službenika nisu ispunjeni uslovi za izvođenje zaključka o vršenju izvršne funkcije u smislu člana 1.1.a Stav 2 Izbornog zakona. Stoga smatra da, u smilu člana 1.8 stav 1 citiranog zakona, nije imao obavezu podnošenja ostavke prije kandidovanja uz isticanje da je Centralna izborna komisija BiH proširila krug lica na koje se odredba odnosi i prekoračila svoja ovlaštenja u primjeni Izbornog zakona. Ukazuje da vrši jednu neposredno izabranu funkciju, odbornika u Skupštini opštine Gacko i da položaj savjetnika predsjednika Reublike Srpske ne predstavlja neposredno izabranu funkciju jer nema položaj državnog službenika i ne vrši izvršo-upravnu vlast i predlaže da se žalba uvaži i pobijana odluka poništi i postupak obustavi. 
U odgovoru na žalbu Centralna izborna komisija BiH ističe da je žalba neosnovana jer je pobijana odluka zakonita pošto je zasnovana na pravilno utveđenim činjenicama o postojanju sukoba interesa žalioca usljed nespojivosti neposredno izabrane javne funkcije i dužnosti savjetika predsjendika Republike Srpske koja se smatra izvršnom funkcijom. Ovakav pravni stav zauzet je i u odlukama Suda Bosne i Hercegovine u predmetima broj S 1 3 Iž 019121 15 Iž od 10.06.2015. godine, broj S 1 3 Iž 040497 21 Iž od 27.05.20121. godine, broj S 1 3 Iž 047669 24 Iž od 19.03.2024. godine, broj S 1 3 Iž 051693 25 Iž od 04.04.2025. godine, kao i u odluci Ustavnog suda Bosne i Hercegovine Ap-3286/21 od 03.11.2021. godine
Ispitujući pobijanu odluku u okviru žalbenih navoda Apelaciono upravno vijeće Suda Bosne i Hercegovine je zaključilo da žalba nije osnovana.

Kako proizilazi iz stanja u spisu predmeta Centralna izborna komisija Bosne i Hercegovine je provodeći postupak po službenoj dužnosti na pravilan i zakonit način, utvrdila postojanje nespojivosti funkcija u konkretnom slučaju. 

Na Lokalnim izborima 2024. godine Rajko Papović izabran je za odbornika u Skupštini opštine Gacko ispred političkog subjekta Prva Srpska demokratska stranka. Za vrijeme trajanja ovog mandata Centralna izborna komisija zaprimila je prijavu da imenovani obavlja i dužnost savjetnika predsjednika Republike Srpske. U postupku utvrđivanja relevantnih činjenica Centrala izborna komisija BiH od Službe predsjednika Republike Srpske pribavila informaciju da je Rajko Papović  imenovan na dužnost savjetika predsjednika Republike Srpske u prilogu koje je dostavljena Odluka o postavljenju bez zasnivanja radnog odnosa. Na osnovu zaključka broj 06-1-07-1-233/25 od 15.5.2025. godine o pokretanju postupka utvrđivanja odgovornosti Rajka Papovića za postupanje protivno članu 1.10 stav 1 tačka 8 Izbornog zakona BiH, Centralna izborna komisija BiH provela je poseban ispitni postupak u smislu odredbe člana 133. Zakona o upravnom postupku („Službeni list BiH“, br. 29/02-53/16) radi utvrđivanja činjenica i okolnosti relevantnih za razjašnjenje stvari i davanja mogućnosti stranci da u potpunosti ostvari i zaštiti svoja prava i pravne interese u ovom predmetnom postupku. U ovom postupku Rajko Papović dostavio je pismeno izjašnjenje i odazvao se na usmenu raspravu zakazanu za 11.06.2025. godine.
Na osnovu potpuno i pravilno utvrđenog činjeničnog stanja, koje žalitelj i ne osporava u žalbi, Centralna izborna komisija je pravilno primijenila i materijalno pravo na konkretni slučaj, jer je utvrdila da je članom 1.8. stav (4) Izbornog zakona Bosne i Hercegovine („Službeni glasnik BiH“, br.23/01-22/22) propisano da jedno lice može obavljati najviše jednu neposredno izabranu javnu dužnost ili najviše jednu neposredno i jednu posredno izabranu dužnost, osim ako ovim Zakonom nije drugačije regulisano. Nespojivo je istovremeno vršenje ovih funkcija sa vršenjem funkcija u izvršnim organima vlasti. Također je nespojivo istvoremeno vršenje više od jedne funkcije u izvršnim organima vlasti.

Odredbom člana 1.1a stav 1 tačka 2 navedenog Izbornog zakona Bosne i Hercegovine propisano je koje funkcije se smatraju izvršnim funkcijama, među kojima su funkcije predsjednika i potpredsjednika Republike Srpske. 
I po pravnom shvatanju ovog suda i dosadašnjoj praksi u primjeni zakona, ukazanoj u odgovoru na žalbu, funkcija savjetnika predsjednika Republike Srpske je izvršna funkcija, pošto se stiče postavljenjem na vrijeme trajanja mandata predsjednika Republike i za obavljanje funkcija u izvršnom organu vlasti. Ukazivanje podnosioca žalbe da je postavljen za savjetnika za sport i bez zasnivanja radnog odnosa, nema značaja. Ovo iz razloga jer se pitanje nespojivih funkcija ne određuje prema oblastima savjetovanja, niti je u vezi sa time da li se ovi poslovi obavljaju u okviru radnog odnosa ili na ugovornoj osnovi, nego je u vezi sa nadležnostima nosioca izvršne funkcije koji je postavio žalioca za savjetika, te stoga ovakva postavljenja savjetnika utiču na njegove kasnije neposredno izabrane javne funkcije.
Centralna izborna komisija Bosne i Hercegovine je jedini organ nadležan da odlučuje o prestanku mandata prije isteka vremena na koje je izabrani član organa vlasti izabran. Naime, članom 1.10 stav (1) tačka 6. Izbornog zakona Bosne i Hercegovine je propisano da izabranom članom organa vlasti na svim nivoima prestaje mandat prije isteka vremena na koje je izabran danom kada je izabran ili imenovan na funkciju čije je vršenje nespojivo sa funkcijom izabranog člana određenog organa, kao što je predviđeno zakonom.

U konkretnom slučaju, Centralna izborna komisija Bosne i Hercegovine je koristeći ovlaštena propisana odredbom člana 2.9 stav (1) tačka 16, u vezi sa članom 1.1. a stav 1 tačka 2, člana 1.10 stav (1) tačka 8 i člana 13.6 stav 1 Izbornog zakona Bosne i Hercegovine („Službeni glasnik BiH 23/01-22/22) i donijela ožalbenu odluku.
S obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita a žalba neosnovana pa je istu, primjenom odredbe člana 81 stav 1 Zakona o upravnim sporovima Bosne i Hercegovine („Službeni glasnik BiH“, broj: 19/02 do 74/10) valjalo odbiti.

